
sþ. 320. Tillaga til þingsályktunar [173. mál]
um eflingu byggðar í Selvogi.

Flm.: Helgi Bergs, Ágúst Þorvaldsson, Óskar Jónsson.

Alþingi ályktar að fela ríkisstjórninni að láta fram fara á vegum landnámsstjóra
í samvinnu við Búnaðarsamband Suðurlands athugun á því, á hvern hátt megi bezt
koma í veg fyrir eyðingu byggðar í Selvogshreppi og efla byggð þar að nýju. At-
hugunin beinist m. a. að því, hvort ekki væri hagkvæmt að koma þar upp byggða-
hverfi samkv. lögum nr. 75 27. apríl 1962, um Stofnlánadeild landbúnaðarins, land-
nám, ræktun og byggingar í sveitum, þar sem yrði gert ráð fyrir ræktun jarðávaxta
í samvinnu- eða félagsrekstri.

Leiði slík athugun til jákvæðrar niðurstöðu að dómi landnámsstjóra og ný-
býlastjórnar. skal þegar hefja undirbúning undir landnám samkv. IV. kafla
nefndra laga.

Greinargerð.

Það er full þörf á, að gát sé höfð á því, að byggðarlög, þar sem atvinnuskilyrði
eru góð, fari ekki í eyði vegna einangrunar eða annarra aðstæðna, sem viðráðanlegt
er að ráða bót á. Ekki á þetta sízt við um þau byggðarlög, sem þannig eru í sveit sett,
að þau liggja vel við samgöngum til helztu markaðssvæða.

Ein af þeim sveitum, þar sem mjög sígur á ógæfuhlið með þróun byggðar-
innar, er Selvogshreppur í Árnessýslu, og liggur þó sú sveit vel við samgöngum við
þéttbýlustu svæðin við sunnanverðan Faxaflóa og býr yfir ýmsum þeim landkost-
um, sem ætla mætti að nægðu til, að þar gæti þróazt blómlegur búskapur, ef til
kæmi opinber stuðningur til að létta þá erfiðleika, sem þetta byggðarlag hefur átt
við að stríða um hríð.

Lengst af íslenzkrar sögu hefur dafnað blómlegur búskapur í Selvogi og þar
verið ýmis höfuðból að fornu og nýju, og þar er hin þjóðkunna Strandarkirkja.
Selvogur var numinn á landnámstíð, og segir Landnáma frá því, að þar og í Krýsu-
vík hafi Þórir haustmyrkur og synir hans numið land. Í manntalinu 1703 eru þar
talin 18 bændabýli, 11 hjáleigur og 5 húsfólksheimili, en íbúar hreppsins voru þá
190 talsins. Síðar fer fólki þar fækkandi, einkum undir lok 19. aldar, og upp úr
aldamótum er íbúafjöldinn kominn niður fyrir 100 manns. Helzt sú tala lítið breytt
fram um 1940, og árið 1941 eru 89 manns á manntali í hreppnum, en þá fer aftur
að fækka. 1951 eru þar 63 og 1960 43 íbúar á manntali. Á þeim árum, sem síðan
eru liðin, hafa brottflutningar haldið áfram, og nú er aðeins búið á fimm býlum
á þrem jörðum í hreppnum. Hætt er við, að þrautseigja þeirra, sem eftir eru, kunni
að bresta, þegar þannig er komið.

Þegar þessar tölur eru athugað ar, ber að hafa það í huga, að áður var útræði
stundað úr Selvogi, en það lagðist af, þegar bátar stækkuðu og hafnarskilyrði voru
þeim ófullnægjandi. Eðlilega á þetta sinn þátt í fólksfækkuninni, en skýrir hana þó
alls ekki að fullu, miðað við þá landkosti, sem virðast vera fyrir hendi. Sjálfsagt
verður ekki aftur tekið upp útræði úr Selvogi, enda er nú að rísa upp hafnar-
bær þar skammt austar, Þorlákshöfn, sem liggur vel við aðdráttum og viðskiptum
við Selvoginn.

Flm. virðist líklegt, að aðstæður til ræktunar jarðávaxta séu sérstaklega góðar
i Selvogi. Veðurfar er mjög hagstætt og ræktunarskilyrði virðast góð. Kemur bæði
til greina að rækta sandinn austur með ströndinni og rofin milli Selvegsheiðar og
Hlíðarvatns. Eru það víðáttumikil svæði.

Flm. eru þeirrar skoðunar að það sé eðlilegt hlutverk Landnáms ríkisins að
hafa með höndum athugun á skilyrðum og forgöngu um ráðstafanir til þeirrar
eflingar byggðarinnar í Selvogi, sem nauðsynleg er.

Við erum enn fremur þeirrar skoðunar, að samvinnu- eða félagsrekstur henti
einkar vel slíkum búskap, sem hér er helzt gert ráð fyrir. En við viljum láta þá
skoðun í ljós, að nauðsynlegt sé, að þær ráðstafanir, sem gerðar yrðu í þessu efni,
væru svo stórar í sniðum, að stofnsett yrðu nægilega mörg heimili til þess að skapa
grundvöll að eðlilegum nútíma þægindum og félagslífi, t. d. yrði þegar í stað að
tengja Selvoginn rafveitukerfinu með því að leggja línu frá Þorlákshöfn eða Ölfusi
um 15 km leið.


